
Rotznaase 2008

Eb Wäschmaschiine, Tömbler oder Gschiirspiehlautomaat
D' Martina isch fir soone Wärbig jederzyt barat.
Im Tennis isch si zwar no guet, hett aber ebbis dräggslet.
Het s’ Wäschpulver halt dummerwyys mit Kokain verwäggslet.

Der FC Thun hett fescht trainiert und uff d' Torwand gschosse.
Die hänn si aber sälte braicht und folgendes beschlosse
Mir wächsle jetz und dien ab sofort d‘ Torwand glatt vergässe
und nämme d' Lolita als Ersatz und jede Schuss isch gsässe.

Trotz M-Bütschee und trotz em ginschtige Coop Prix Garantie
Mir kaufe s‘ Flaisch will’s ginschtig isch in Dytschland ääne yy.
Mir hänn 's denn zerscht em Hund higäh, er soll 's emol probiere.
Mir mache 's nimm, in säxte Hund mien mir scho investiere.

Bi der Theodorskirche wird e Skelett usgrabe.
D' Polizei ruggt sofort a in ihrem Streifewaage.
Wo isch jetz die Buess z‘ kassiere. Dr Schugger isch verlääge.
Das Skelett isch dummerwyys undrem e wysse Parggfäld glääge.

'S Wahlplakat vo der SVP finde die Maischte doof
und ’s Schwyzer-Volgg waiss nit worum hett ’s druff ussgrächnet Schoof.
Die hänn doch äxtra Schööfli gnoh, kai Oggs, kai Gaiss, kai Bulle.
Denn d' Striggede bruucht jedes Joor fir ’s Goschtym neji Wulle.

Laufe überschwemmt. Alarm; ’s Wasser das stygt a.
Der Schorsch dä hett zur gliche Zyt si Geburtstag gha.
Er maint, 's wär doch nit neetig gsi, isch das fir mi ellai?
Jetz schängge die mir nundefahne e Haafebeggi zwai.

Wär z' Basel no en Auto hett, kunnt langsam ganz flach uuse.
Bim Parggblatz-Sueche findsch jo nyt; uns tuet das langsam gruuse.
Und d' Styyre und no Parggblatz-Mieti kasch dir nimme laischte.
Drum ziigle mir ins Baselbiet, so mache 's bald die Maischte.

Mir hätte do e Vorschlag: Dass är nit vergässe goht.
Vo wäm mir rede isch jo klar, vom Alt-Bundesroot.
Als Sujet fir e Briefmarke, hänn mir uns usdänkt.
Doch fir sini grossi Schnuure het der Platz nit glängt.

D‘ Grippewälle goht dä Winter wieder kräftig umme.
Wär nit warm hett, legt ’s ins Näscht; däm duet der Schädel brumme.
Der Minu bliebt verschont derby; muss nit ins Bruederholz.
Die Grippe-Viire miede ihn; au die hänn ihre Stolz.

Das Gschwätz von däne Schuelfremdsprooche isch total dernäbe
erschiedeni Kulture mien do mitenander läbe.
Egal ob heissisch Gültekin oder Rudovic
In fünf Joor git ’s als Fremdsprooch doch nur no Schwytzerdytsch.

E halbe SVP-Bundesroot sait zur Pony-Frau
Über unserem Bundeshuus do isch der Himmel grau.
Will die siebe Gaischter dert d’ Wohrheit gar nit liebe
Und fyr ihres dumme Volgg ’s Blau vom Himmel liege.

Intermetzzo
Z‘Solothurn heersch jede Obe eine singe
Unser tägliche Brot gib uns heute
E Gottesstaat und d’ Scharia
So bättet der Koch zuer Maria

Monstervärs (Melodie Sacher Sepp)
E glatte Dag dä wänn mir ha. Mien zeerscht ins Reerli brinzle
’s linke Aug denn s’rächte Aug mit dene mien mir blinzle
Druff abe jo ihr glaubet ’s nit wird an der Schnuure gschmeggt
Will me an der Nase schwarzi Pünktli het entdeggt

Vorne abe hänn mir drei uns au no bugge miese
Me luegt uns schpöter hinde-n-ine, Sie ’s isch nit zum gniesse.
Spinat hänn mir zum z’ Mittag gässe us ginschtige Aldi-Doose
Mir sinn gottefroh gsi denn sinn d’ Spuure grien in d’ Hoose

Jetzt kunnt  der Diggscht ihr glaubet ’s nit ’s isch aber wiirgglig woor
Mir drei hänn d’ Wält denn nimm verstande; sinn mir jetzt in Gfoor?
Me het uns denn der Räscht no gä die bruune Sogge gnoh
Druff abe hänn mir ändlig deerfe uf ’s Rütli uffe go

